
Aldatu egin dira gauzak. Dudarik ez. 
Nire gazte denboran, adiskideok alferra-

rena egitera Ondarreta-ko jardinetara bil-
tzen ginenean, askotan gertatzen ginen 
Matia-Asilo-tik jaitsi ohi ziren agureekin. 
Zahar jende harekin hitzegiteak bazuen, gu-
retzat, halako bixigarri bat. Eta askotan, 
ongi oroitzen naiz, bigarren karlistadako 
bere oroitzapenak kondatzen zizkigun batek 
edo bestek. «Boluntario joanak ziren. 
Orain, beranduegi, lekukotasun haien balio 
apartaz konturatzen naiz. Baina... 

Karlista gerrateak, hitz baiez, bazeukan 
oraindik halako famili kutsua. Nire amona-
ren osaba batek, sekulako larriak pasa 
omen zituen Hernaniko gartzelan, heriotza-
pena trukatu zioten arte. Nire aitonaren 
aita, askotan etxean entzuna nuenez, San-
takruz-en atzetik ibili omen zen, Madrilletik 
soldadu «Provincias del Norte» hauetara 
etorria. Hain zuzen ere, apaiz famatua, itzai 
jantzita, Hernialdetik eskapatu zenean, nire 
birraitona omen zen zaindari armatu haie-
tako bat; eta ez bide da txiripa gero, karlis-
tada bukatzean, eta bere emaztearekin To-
losa aldera etortzean, etxerik ez, eta 
Hernialdeko emakume batek Tolosan zeu-
kan ostatura joatea; bere bizia Euskal He-
rrian moldatu arte. «Coreano» galanta hura 
ere! 

Karlistadak bazeukan guretzat hurbilta-
sun kutsua. Gaur ez du, jakina. Baina are 
handiagoa zeukan gure aurreko belaune-
koentzat. Lizarraga jeneralak 1876-an ihes 
egin, eta muga mendiz pasa behar izan zue-
nean, baserritar jantzi, akuilua hartu, eta 
neskatila gazte bat hartu zuen besoetan. 
Neskatila hau, Telesforok kondatu zidanez, 
beronen ama zen... Hots, Lizarraga gene-
rala, boluntario izana zen lehenengo karlis-
tadan. Iparragirre bezala... 

Hori dela-ta, J. M. Tudurik prestatu duen 
video-montajea ikustera joan nintzen lehen-
goan. Foto ederra (aspaldikoak eta gaur-
koak); musika ederra, eta tema bihurtu arte 
errepikatua; ikusgarria, nik uste. Nahiz tes-
tuaren ideia batzu oso eztabaidagarriak 
izan. 

Industrializatu aurreko herria zen Euskal 
Herria oraindik bigarren karlistadakoan. 
Hasia zen, fenomenoak ez zeukan, inondik 
ere, ondoko urteetan hartu duen itxura. Eta 
erresistentzia, borroka gogorra, baserriaren 
inguruan eraiki zen; edo-ta Nafarroa-ko 
herri txikien inguruan. «Arriskua», nolabait 
esateko, «kaletik» zetorren. Baserrietako 

«Biba Karlos Setimo» 
gure arbasoek, kalekumeari zioten beldurra; 
edo gorrotoa, edo mesfidantza. Karlismoa 
baserritarren mogimendua zen. 

Euskal karlismoa, horretara, euskaldun 
mogimendua zen erabat. Buruzagiek eta 
jauntxoek egiten zuten erdaraz. Soldaduek 
euskaraz. Kontradizio hori ezin nabarmena-
goa da: 
«Don Karlosek emon dau 
errege berbia, 
gura dauela gorde 
euskaldun legia» 

Kantatzen zuten batalloiek; edo-ta 
«Iñaxio gure patroi aundia» mezatarakoan; 
edo-ta «Gernikako arbola». Odola eman 
zuen jendea euskalduna zen, errotik. Garai 
hartan euskararen muga non zegoen gogo-
ratzea aski da. 

Eta baserritar haiek, gure aitonen gura-
soek edo aitonek, bizia eman zuten; eta ba-
serriak galdu, eta azienda gerrilleroei es-
kaini. Eta lehenengo Euskal Estatua sortu 
zen «lau probintzietan» (berriro gertatu ez 
dena); eta txanpona egin zen, «txakur 
aundi» famatuak: eta seilua inprimatu, eta 
Unibertsitatea abiarazi. Eta Gernikan, Agi-
rrek baino 61 urte lehenago, «Karlos Se-
timo» arrotz hark zin egin zuen Forua 
errespetatzea... 

Baina euskaldun sendimenduari antzik 
ematen ez zioten «teorikoek», beren azal-
pena eman zuten: «Viva la Religión». Eta 
gure baserritarrek, alfabetatu gabeak, sinetsi 
egin zuten: «Erregek esan du, Jaun erreto-
rak esan du»... Eta odola eman zuten. 

Eta Foruaz eta nazio-hizkuntza «passa-
tzen» zuten garaiko progreek, salatu egin zi-
tuzten gure arbasoak. Eta, gerra irabazi on-
doren, istoria idatzi zuten (Madrilleko 
gobernuarekin eskuz esku). Eta ikuspegi 
ofiziala zabaldu. 

Eta kanpotik etorritako jauntxoek, eta ka-
pareek, eta printzipeek, ela apezpikuek, eta 
abarrek, hizpidea eman zieten garaiko pro-
greei: «son una banda de viscerales incul-
tos». 

Eta gure gurasoek, kikilduta, sinetsi egin 
zuten. Zazpi urtez lehendabizi, eta lau urtez 
gero, odola eta bizia eman ondoren, sinetsi 
egin zuten; «asto-talde bat gara; hobe dugu 
jauntxoei kaso egin, eta obeditu». Eta erda-
raz ikasi zuten; eta beren baserrietako «bo-
luntario» saiatuak madarikatu zituzten. Ka-
leko progreek bezala . Are gehiago: 
herriaren alde armak hartzea madarikatu 
zuten. «La Historia siempre se ha hecho 

dialogando». Tudurik ere gauza bera dio 
filmean. Jakina. 

Eta euskal karlismoaren sakrifizio gaitza 
ahantzi zen. Eta euskal karlismoan zegoen 
nazio-muina izkutatu zen. 

Zeren izenean altxa ziren españatarrak, 
ordea. 1808-an? Irakur dezagun: «Mi cora-
zón... Horaba la pérdida de nuestro amado 
Rey Fernando VII, esclavizado por la tira-
nía, y conducido a Francia con engaños y 
perfidias; lloraba los ultrajes de nuestra 
santa Religión, atacada por el ateísmo, sus 
templos violentados sacrílegamente por los 
traidores el día 2 de mayo, y manchados 
con sangre de los inocentes españoles»... 
Nork izenpetu zuen hau? Jose de Palafox-
ek. 

Baina hor bai, hor barkagarria da: garai 
hartan «normala» zen. Baina euskaldun 
karlisten hizkera ez: hau «reacción» zen, eta 
kitto. Zergatik, berriz ere, bi neurri horiek? 

Oso egokiro idatzi du V. Garmendiak, 
karlistadetan ongi argitua eta jakintsoa, on-
doko hau: «Paradójicamente, el aconteci-
miento no siempre ha suscitado el interés 
que merecía. Sin embargo, conviene no ol-
vidar que el conflicto se reduce rápida-
mente, grosso modo, a una guerra entre Es-
paña, con todo su aparato de Estado, y casi 
la totalidad de la población vasca, que 
apenas representa el 5% de la población del 
país». Eta hau erantsi: «Es indudable que la 
guerra ha intensificado la fidelidad al grupo 
y la hostilidad al grupo enemigo. En esta 
toma de conciencia no se puede desatender 
la trascendencia de un gobierno autónomo 
que agrupó a las cuatro provincias, frente al 
resto de España, durante cerca de tres 
años». 

Gure herria, herri madarikatua da: hauxe 
da filmea ikusi ondoren ateratzen den on-
dorioa. Eta madarikazio horren muina 
hauxe da: behin eta berriz gure arazoa sen-
ditzen eta ulertzen ez duten 'ojalatero'en es-
kuetan jartzea. 

«Exclusivismo»? 
Ez, jaunak. «Dos generaciones y todos al 

monte», esan ohi zuen Laffitte donostiar al-
kateak. Eta hau egia izanik, oraindik ere lo-
tsatuta gaude. «Exclusivismo», ez; baina 
«petit negre» pila. Urrundik ere, gehienak 
gure artean. Horra kakoa. 

